
Markmið verkefnis:
Börn og ungmenni eiga rétt á öruggu umhverfi í námi og tómstundum sem og á heimilum sínum og skulu stjórnvöld gera allt sem í þeirra valdi stendur til að tryggja það. Með forvörnum er leitast við að fyrirbyggja kynferðislegt og kynbundið ofbeldi og áreitni og draga úr þeim skaða sem slík háttsemi veldur. Forvarnir til framtíðar fela í sér markviss viðbrögð við kynferðislegu og kynbundnu ofbeldi, áreitni og hegðun sem ýtir undir slíkt. 
Með hliðsjón af ofangreindu felst meginmarkmið verkefnisins í því að efna til aðgerða til að  varna því að börn og ungmenni verði fyrir kynferðislegu og kynbundnu ofbeldi og áreitni.

Lýsing verkefnis:

[bookmark: _Hlk194490217]Verkefnið felst í vinnu við þingsályktunartillögu um forvarnir meðal barna og ungmenna gegn kynferðislegu og kynbundnu ofbeldi og áreitni, ásamt aðgerðum fyrir árin 2026-2030. Þingsályktunin tekur við af gildandi þingsályktun um forvarnir meðal barna og ungmenna gegn kynferðislegu og kynbundnu ofbeldi og áreitni, ásamt áætlun fyrir árin 2021-2025. Sú áætlun er fyrsta heildstæða áætlunin um forvarnir meðal barna og ungmenna gegn kynbundu og kynferðislegu ofbeldi og áreitni og felur í sér 26 aðgerðir sem eru á ábyrgð fjölmargra aðila. Hægt er að nálgast upplýsingar um framgang aðgerðanna í mælaborði áætlunarinnar á vefsvæði skrifstofu jafnréttis- og mannréttindamála innan dómsmálaráðuneytisins.  

[bookmark: _Hlk194490495]Skrifstofan leiðir og vinnur að nýrri tillögu til þingsályktunar  á tímabilinu frá maí til desember 2025. Áhersla verður lögð á vítt samráð við stofnanir, félagasamtök og fræðafólk sem starfar að forvörnum og verður byggð á því starfi sem unnið hefur verið við framkvæmd gildandi áætlunar í því skyni að stuðla að markvissum aðgerðum og sátt um verkefnið. Vinna við áætlunina fer fram í fjórum áföngum. Lögð verður áhersla á gagnaöflun í fyrsta áfanga, samráð í öðrum áfanga, úrvinnslu í þriðja áfanga og gæðarýni í fjórða áfanga, sbr. yfirlit að neðan. 


Tímaáætlun og áfangaskipting:


Fyrsti áfangi – maí – júní
Fyrsti áfangi felst í birtingu áforma um tillögu til þingsályktunar um forvarnir meðal barna og ungmenna gegn kynferðislegu og kynbundnu ofbeldi og áreitni, ásamt aðgerðum fyrir árin 2026-2030 í samráðsgátt stjórnvalda. Áformunum mun fylgja rökstuðningur fyrir verkefninu, lýsing á helstu verkþáttum og ósk um ábendingar frá helstu hagsmunaaðilum og almenningi. Meðfylgjandi verður þessi verkefnisáætlun verkefnisins birt í samráðsgátt.
Samhliða birtingu áformanna fer fram gagnasöfnun, m.a. öflun tölfræðigagna og annarra viðeigandi upplýsinga. Skipaður verður starfshópur til að vinna að tillögunni.


Annar áfangi – ágúst – september
Annar áfangi felst í kortlagningu og samráði við helstu hagaðila. Leitað verður álits helstu hagsmunaaðila á skipulögðum fundum. Haldinn verður opinn fundur með stofnunum, félagasamtökum og fræðafólki sem starfar að forvörnum við lok þessa áfanga. Markmið víðtæks samráðs er að tryggja að stuðst sé við faglega þekkingu og reynslu við gerð aðgerða í áætluninni.  


Þriðji áfangi – september – október
Þriðji áfangi felst í úrvinnslu gagna, þróun aðgerða, samráði og samþykkt ábyrgðaraðila. Jafnframt verður unnið að rökstuðningi fyrir einstökum aðgerðum ásamt greinargerð áætlunar. Í greinargerðinni verður fjallað um mikilvægi forvarna, birtingarmyndir og afleiðingar kynferðisbrota, mikilvægi fræðslu, helstu veikleika og leiðir til úrbóta. Jafnframt verður gerð grein fyrir úrvinnslu aðgerða í gildandi áætlun. 


Fjórði áfangi – október - desember
Fjórði áfangi felst í birtingu draga að tillögu til þingsályktunar í samráðsgátt stjórnvalda. Óskað verður eftir umsögnum frá helstu hagsmunaaðilum og almenningi. Eftir birtingu í samráðsgáttinni verða umsagnir teknar saman og unnið úr þeim  í kjölfarið. 

